
	“БНМАУ. АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1969 онд эрхлэн хэвлүүлсэн “Д. КУГУЛЬТИНОВ : ХАРЦЫН ХҮҮ БЯМБАА, ХААНЫ ГҮНЖ БУЛГАН” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Д. КУГУЛЬТИНОВ

	 

	Халимагийн зохиолч Давид Кугультинов 1922 онд хөдөөгийн багшийн гэр бүлд төржээ. 

	Кугультинов бага наснаасаа ном унших дуртай байсны дээр бүүр багаасаа шүлэг бичиж эхлэв. Сургуульд байх үеэсээ эхлэн халимагийн сонин сэтгүүлд зохиолоо нийтлэх болсон юм. 1940 онд Кугультинов «Идэр насны шүлэг» гэдэг нэртэй анхны түүврээ халимаг хэлээр хэвлүүлжээ. Түүнээс хойш яруу найрагчийн шүлэг халимаг, орос хэлээр олон удаа нийтлэгдэн гарсан юм. 

	Кугультинов шүлэгтээ өөрийнхөө сайхан эх орон, төрсөн нутгийнхаа нэр алдрыг хөдөлмөрөөрөө алдаршуулдаг жирийн хүмүүсийн тухай, эх орноо хамгаалах үйлсэд зүтгэсэн аймшиггүй зоригт дайчид, залуучууд ба хүүхдийн тухай бичдэг юм. 

	1958 онд Кугультиновын бичсэн «Моабитийн хоригдол» гэдэг найраглал хэвлэгджээ. Энэ найраглалаа татаарын яруу найрагч Баатар Мусаг Жалилийн дурсгалд зориулсан байна. Эх орны дайнд гар бие оролцсон коммунист яруу найрагч Кугультинов тус улсынхаа нийгмийн амьдралд идэвхтэй оролцдог хүн юм. Кугультинов халимаг ардын үлгэр домог, туульс зэрэг ардын аман зохиолын баялаг өв уламжлалыг сайн мэддэг юм. Тэрээр хэд хэдэн үлгэр бичсэн билээ.

	Энэ номд түүний бичсэн гурван шидэт үлгэр орсон бөгөөд тэдгээр үлгэрт үнэнч нөхөрлөл, эх орноо хайрлах үзэл болон дайсантай аймшиггүй чин зоригтой, тэвчээр хатуужилтай тулалддаг баатарлаг үйлсийг харуулна. 

	Д. Кугультинов 1961 онд РСФСР-ын төрийн шагнал хүртсэн юм.

	ОРЧЛОНГИЙН САЙХАН МАНЬВАДАРХААН, ҮЗЭСГЭЛЭН ТӨГӨЛДӨР ХУРМАСТ ТЭНГЭРИЙН ЛЯНХУАН ДЭЛБЭ ХОЁРЫН ҮЛГЭР

	 

	Шүр сувдыг урсгасан Шилт-зандан голын анхилуун сайхан хөндийд, өндөр Манхан уулын хормойд Чихэр-луу нуурыг тойрон Ариун бумбын орон оршдог билээ. Ариун бумбын орныхон мянган жил дайн үзсэнгүй, тосонд умбаж, торгонд хөлбөрч «минийх» «чинийх» гэдэг үгийг мартаад жарган суув. 

	Цал буурал сахалтай, таван зуун мэргэн өвгөд настнууд хүндтэй ширдэг дээрээ морилж гүрнийхээ хэргийг захирдаг байв. Чухал хэрэг явдлын хамгийн эцсийн шийдвэрийг хувь заяаг шинжих хөлгөн судрыг уншдаг далдын их шидтэн таван зуун настай, өвгөн цэцэн гаргадаг гэнэ. 

	Ургахын улаан нарнаар Бумбын орны эрчүүл нь малаа бэлчээхээр хээр тал руу гардаг байж. Гөрөө хийж хүч самбаа зориг зүрхээ сорихоор ой мод руу явдаг байв. Ард нь аз жаргалтай амьдрахыг багачуудад сургамжилсан азай буурал өвгөчүүл, гэрийн ажлаа хийсэн эмэгтэйчүүд үлддэг гэнэ. Бүрэнхий харанхуй болохын алдад байшин суурины дүүрэгт бүрээ бишгүүр хангинуулна. Баяр хөөр болсон залуучууд мориндоо шалмагхан мордож, охид дурлал уянгын дуу дуулж, залуу эрчүүд товшуур хөгжмийн аясад нийлүүлэн, үргэсэн алаг даага мэт дэгдэн дэвхэрч наадмын газрын зүг тэмүүлнэ. Нас бие гүйцсэн эрчүүл нь оройн цагаар түүдэг галын дэргэд цугларч, цэрэг эрийнхээ гавьяа зүтгэлийг магтсан үлгэрч хуурч нарынхаа сэтгэл догдлуулам дууг тааламжтай сонсон сууна. 

	Бүх гол мөрөн, тэнгис далай, хөндий тал, уул модыг ард түмэн эзэгнэн суух боловч гагцхүү Чихэрлуу гэгч ариун тунгалаг нуурын эрэг дээр эрт урьдаас хүн амьтан очдоггүй байв. Тийш хүн очихыг хуулиар цаазалсан юм. 

	Чихэрлуу нуурыг нүдээрээ үзсэн хүн нэг насаараа аз жаргалгүй амьдарна гэдгийг хүн бүр мэдэх тул Бумбын орноос нэг ч хүн түүнийг үзээгүй байжээ. Гэвч энэ хатуу хуулийг нэг удаа зөрчих явдал ингэж гарсан гэнэ. 

	Ариун бумбын оронд Маньвадархаан гэгч нэгэн залуу хүү байсныг бид үүний урьд хэлсэн шүү дээ. Тэр маш сайхан хар хүү учраас охид Маньвадархааныг сэтгэлдээ нөхрөө гэж сонгон авчхаад дөрөв дэх жилдээ нөхөрт гарахгүй байв. Хөгшин авгай нар «Энэ хар хүү бидний залуу насны үед дайралдахгүй яав даа» гэж өөрсдийнхөө арван наймтай үеэ бодон бодон өдөржин дуугүй суудаг гэнэ ээ. 

	Маньвадархааны нүүр царайнаас алмаас эрдэнийн туяа цацрах бөгөөд асар том биед нь арван хоёр жилийн амьтны хүч шингэжээ. Тэрээр оюун ухаан саруул учир ахуй амьдралын ерэн есөн ухаанд гарамгай мэргэжсэн ажил үйлс нь ямагт бүтэмжтэй гэнэ. 

	Нэгэн өдөр Маньвадархаан анд морджээ. Тэр харагдсан ан бүхнийг намнаж алдаг байв. Тэгтэл бутан доороос гэнэт туулай босон харайжээ. Залуу, туулайг гүйцэж очтол алтан шаргал үнэг босжээ. Үнэгийг хөөж явтал, хөх саарал чоно босон зугтаж гэнэ. Хөх саарал чоныг хөөж байтал ой дотроос цоохор буга гараад зугтаажээ. Цоохор бугыг хөөгөөд явж байтал Чихэр-луу гэгч үзэсгэлэн төгөлдөр нуур харагдав. Тэр нуурын ёроолд байгаа элс чулууг тоолж болохоор тунгалаг устай юм гэнэ. Өндөр хулсан ширэнгэ нь энд хүн ирж гэж өөр хоорондоо сониучирхан шивгэнэлдэнэ. Энэ сониныг усны давлагаа дуулж гүндээ хүртэл уламжилжээ. 

	Маньвадархаан хэлж баршгүй энэхүү үзэсгэлэнг амьсгал даран харж, дэлбэрч байгаа сүрлэг сайхан нил цэцэг болоод цагаан лянхуа цэцгийн дэлбээ зэргийг сонирхон зогсоно. 

	Нуурын цэнхэр уснаас хаврын цэцгийн үнэр анхилна. Нуурын үзэсгэлэнд татагдсан Маньвадархаан хүмүүс рүү буцаад очихын оронд хатуу хориглож цаазалсныг мартан нуурын уснаас амсах юм сан гэсэн ганцхан хүсэлд автагдан нуурын эрэг дээр бүр тулаад очив. Тэр залуу маш сайхан дуу энд сонслоо. Дууг нэлээд олон хүн хоршин орой дээр нь дуулах шиг санагджээ. 

	Маньвадархаан өөдөө хартал, тунгалаг тэнгэрийн мандалд далавчтай үүл адил гурван мөнгөн цагаан хун сүрлэг сайхан нисэж яваа нь харагдав. Тэд нуурын дээгүүр бяцхан, хагас тойрч эргээд, эргийн зүг намуухан бууж эхлэв. Гурван хун газар буумагцаа далавчаа дэрвэн гурван сайхан хүүхэн болон хувирч гэнэ. Охид хунгийнхаа хувцсыг эрэг дээр орхиод нуурын усанд орж эхэллээ. Тэдний үсний өнгө нь нарны гэрэлтэй, нүдний нь өнгө тэнгэрийн өнгөтэй, биеийн өнгө нь залуу хусны өнгөтэй адил ажээ. Тэд инээлдэнэ. Тэдний уяхан хоолой нь хонхны жингэнэсэн дуу буюу эсвэл хадан цохионоос буух горхины дуу мэт сонсогдоно. «Энэ охид хаанаас ир ээ бол? Аль газрын охид бол оо?» гэж Маньвадархаан бодно. Залуу тэднийг харах тусмаа миний амьдралд сэтгэл догдлох, баяр хөөр болох шинэ үе өнөөдрөөс эхлэн тохиолдлоо гэдгийг улам тодорхой ойлгож байв... 

	Охид усанд орчхоод дахин хун болон хувирч салах ёс үйлдэх мэт далавчаа дэвэн жаргах нарны зүг нисэн одлоо. 

	Маньвадархаан нар жаргаж, харанхуй бүрэнхий болмогц гэртээ харихыг сая санажээ. Тэр ийнхүү удсанаа ихэд гайхав. Түүнд энэ сайхан нуурын хөвөөн дээр зогсоод л усанд орж буй хун - охидыг үргэлж харж байсан юм шиг санагдсан гэнэ. Тэр гэр лүүгээ дурамжхан явав. 

	Хаврын намуухан нэг орой Маньвадархааныг уйтгар гунигаар угтжээ. Хурц гэрэлт одон мичид ойрхон харагдах тэнгэрт урьдын адил гэрэлтэвч сэтгэлийг нь хөдөлгөсөн охидын дуу, товшуур хөгжмийн хөг аялгуу үл сонсогдоно. 

	Цоохор бугыг хөөсөндөө болоод хориглосон хилийг Маньвадархаан даваад явчихыг өдөр нь нэг хүн харсан байжээ. Энэ мэдээг сонсоод: олон зуун жил болоход тус орноос тавилан нь буруудах хүн нэг гарлаа. Даяар улс олон зуун жилд анх удаа учирсан энэ лай тавилангийн тухай мэдээ сонсоод сандран мэгдэв хэмээн бүх хүмүүс үймж сандарсан байв. Ариун бумбын орны хуульд: Эрдэнэсийн ариун энэ нуурыг нүдээр үзсэн хүнийг төрсөн нутгаас хөөн зайлуулна. Учир нь жирийн хүнд заяагдаагүй юмны тухай элдэв хоёрыг ярьж хүмүүсийн сэтгэлийг самууруулах ёсгүй байжээ. 

	Энэ үед Маньвадархаан өөрөө маш баясан нар цээжинд нь ургасан мэт сэтгэл нь тэнүүн байлаа. Үдшийн нам гүм байдал хотол олны өөрийн нь тухай эмгэнэн харамсах уй гашууг эвдэж аз жаргалынхаа тухай, номин тэнгэр мэт хөх нүдний тухай, алтан шаргал үсний тухай, хайрын тухай, баяр хөөрийн дууг баргил цээл хоолойгоор аялж эхлэв. 

	— Чи минь, хайртай хүү минь, амьд уу? хэмээн ээж нь нулимсаа асгаруулан угтаж, өөртөө үл итгэсэн мэт, хөлөөс нь аваад толгойг нь хүртэл харлаа. Хүүгээ эцсийнхээ удаа төрсөн гэртээ хонож байгаа гэдгийг эх нь мэдэж байв. Маргааш өглөө илтэд мэдэгч цэцэн ард нийтийн өмнө Мэргэдийн зөвлөлийн ялын тогтоол уншина. Тэгээд хүү нь алга болно. Хүү нь хань нөхөд ч үгүй, эх орон ч үгүй, орох орон ч үгүй, оочих усгүй төрсөн гарагаа хараасаар хорвоог хэсүүчлэх болно. 

	Ургах нарнаар эх нь хүүгээ ахмадын шүүхэд хүргэх ёстой байлаа. Энэ шөнийг хотол улс тайван бус өнгөрүүлсэн ажээ. Бумбын орон даяар амгалан мишээн нойрссон хүн ганц гэнэ. Энэ бол Маньвадархаан юм. Сэтгэл түгшсэн охид, бүсгүйчүүд гэр орондоо шивэр авир шивгэнэлдэнэ. Тэд Маньвадархааныг хэрхэн аврах тухай зөвлөлдөж байв. 

	«Гагцхүү Маньвадархаан бидний дунд үлдвэл, нар сөнөсөн ч яах вэ. Нарнаас цацарсан дулаан бидэнд гэрэл дулааныг өгөх адил Маньвадархааны нүүрнээс гэрэлтсэн туяа бидэнд аз жаргал өгдөг юм гэж тэд ярилцана» 

	Илтэд мэдэгч эрдэмт өвгөн Цэцэн, Маньвадархаан гэдэг залуу, хууль цаазыг зөрчсөн тухай мэдээ авмагцаа нямбынхаа гэрт орж бодолд дарагдан суужээ. Залуугийн өвгөд дээдсийн удам судрыг хөөж үзээд Маньвадархаан бол өөрийн нь хорин тав дахь үеийг залгамжлагч болохыг тогтоож оллоо. Үүнийг нээж олсон өвгөн яаруухан босож, хувь заяа шинжих хөлгөн судрынхаа товчоог чичирсэн гараараа авч далд утгат тэмдгийг харж үзэхэд хүрлээ. Уншиж үзвэл түүнд цэцэн өвгөний халааг Маньвадархаан гэдэг залуу авах юм. 

	Энэ залуугийн үед газар дэлхийн хөвгүүд, алс холын алтан одны охидтой ураг төрөл болж эхэлнэ гэж байжээ. 

	Ихэд гайхсан Цэцэн бишрэн сөгдөж, хатангир гараараа наманчлан залбирч гайхамшигт номын төмөр хуудаснаас асуусан нь:

	— Хэрхэн яаж ураг төрөл болох юм бэ? гэв. Өвгөн буурай биеийнхээ хамаг хүчийг анхаарч үзэхэд хандуулжээ. Бүүдгэр хөх гэгээтэй нямба бясалгалын гэрийн нам гүмийн дунд мянган жилийн юмыг мэдэх номын зузаан хуудсыг алгуурхнаар сөхөх тутам он жил зуу зуугаараа хөврөн өнгөрч цаг, улирал довтлон гүйх мэт сонстов. 

	— Хэрхэн яаж ураг төрөл болох юм бэ? гэж Цэцэн өвгөн намуухан боловч зоримогхон асуув. 

	Номын хариулт нь:

	«Чихэр-луу нуурын урд хошуун дээр өтгөн мөчиртэй өндөр гурван нарс ургаж байгаа. Дунд модны доор хүрсэн болгоныг барьдаг шидэт цалам бий. Алтан ботгоны ноосоор томсон энэ цалмыг Маньвадархаан гэдэг залуу цагаа болохоор эзэмшинэ. Тэр залуу гурван хун охины дунд охиныг нь гэргий болгон авна» гэжээ. 

	Энэхүү ер бусын нээлтийн дараагаар Цэцэн өвгөний нойр хулжиж, өглөө болтол сэрүүн хэвтэв. Нар гарахын алдад Бумбын орныхон мэргэдийн зөвлөлийн долоон Цамхагт ордны өмнө тал талаас цугларав. 

	Ордны өмнөх, талбай хүн ардаар дүүрлээ. Бүх хүмүүс хүлээн зогсож байжээ. Нямба бясалгалын гэрийн хаалга намуухнаар нээгдэхэд торгон хөшиг алгуурхан сөхөгдөж, илтэд мэдэгч Цэцэн, хувь заяа шинжих хөлгөн судрыг барьсаар гарч иржээ. Тэрээр ард олны өмнө гүнээ мэхийн ёсолж хэлсэн нь. 

	— Агуу их хууль цаазыг Маньвадархаан гэгч залуу зөрчлөө. 

	— Хууль ёсоор цээрлүүлэн шийтгэ гэж олон дундаас гарч ирсэн эр ууртай нь аргагүй хашхирч, Цэцэний үгийг таслав. 

	Тэр Маньвадархаанд дургүй хүн байжээ. 

	— Хэрэв Маньвадархааныг хөөн зайлуулах юм бол охид бүсгүйчүүд бид цөм Бумбын орноо орхихоор эрс шийдлээ гэж эмэгтэйчүүдийн дундаас гарч ирсэн гурван охин хэллээ. 

	— Бид эхнэр, дүү нараа явуулахыг хүсэхгүй гэж ташуурын сур тачигнуулж эрэгтэйчүүд хашхирав. 

	Илтэд мэдэгч Цэцэн гараа өргөтөл талбайд үүссэн шуугиан аажмаар намжиж эхлэв. 

	— Хүний хувь заяаг шинжигч эрдэнийн сан хөлгөн судар дотор Бумбын орны хүү Маньвадархаан гэгч залууд ер бусын ирээдүйг зөгнөн дурдсан байна. Тийм болохоор тэр эх орондоо үлдэнэ! гэж чив чимээгүй зогсож байсан олонд хандан хэлжээ. 

	Мэргэдийн зөвлөлөөс гаргасан огт санаанд оромгүй энэ шийдвэрийг хүндэт өвгөн Цэцэний амнаас сонссондоо болоод улс амьтны сэтгэл нь тавигдаж өвгөний өмнө сөхрөн ёсолжээ. 

	— Би удалгүй та нараас салж өөр ертөнцөд халин одно. Хүмүүсийн хувь заяаг үзэх эрдэнэсийн хөлгөн судар Маньвадархаанд шилжинэ. Учир нь, жирийн хүмүүсийн дотроос гагцхүү Маньвадархаан энэ нууцлагдсан тэмдгийг тайлж унших хувь зохиолтой юм. 

	— Тэгэх болтугай!

	— Мэргэн Цэцэний алдар нь бадартугай!

	— Маньвадархааны яруу алдар нь бадраг! гэж баяр хөөр болсон олон хашхиралдав. 

	Харин Маньвадархаан огтхон хөдлөлгүй зогсох бөгөөд баярын инээмсэглэл түүний нүүрэнд тодорно. Харц нь тэнгэр өөд тэмүүлжээ. Цэнхэр номин нүдтэй, нар шиг шаргал үстэй хун - охид түүний нүдэнд үзэгдэх бөгөөд хөөрхөн охидын цагаан мөрийг дэлсэх мөнгөн давлагааны чимээ, уяхан хонгор дууг сонсож байв. Энэ үест залуу өөр ертөнцөд тухайлбал, мөрөөдлийн ертөнцөд очсон байв. 

	— Маньвадархаан гээд баярласан эх мөрөн дээр нь гараа тавьтал хүү өөдөөс нь эргэж харлаа. 

	— Чи одоо мэргэдийн зөвлөлийнхөнтэй тэгш эрхтэй хүн боллоо гэж хэлээд түүнийг илтэд мэдэгч Цэцэн рүү дагуулан явлаа. 

	— За хүү минь, суу! гэж Цэцэн, Маньвадархааныг хүндэтгэн урив. — Би чамд үлэмжийн сайхан зүйлийг хэлэх гэж байгаадаа сэтгэл баяртай байна. Ариун Чихэр-луу нуурт шумбаж байгаа гурван хун охины дундах нь чиний гэргий болно гэжээ. Тэгээд өнгөрсөн шөнө хувь заяаг үзэх эрдэнэсийн судар юу гэж айлдсаныг бас ярилаа. 

	Маньвадархаан суудлаасаа босох зуураа:

	— Одоо би ингээд шидэт цаламдаа явж болох уу? хэмээн асуусан байна. 

	— Яв гэж Цэцэн хэлээд амжилтыг ерөөв. 

	Маньвадархаан Чихэр-луу нуурын өмнөх гурван өндөр саглагар нарс ургасан хадан хошуун дээр дорхноо хүрээд очжээ. Дунд нарсны дороос мөнгөн хадаасаар хадсан зандан авдар олсон аж. Энэ авдар дотор алтан ботгоны зөөлөн ноосоор томсон шидэт цалам байжээ. 

	Ариун уст Чихэр-луу нуур дөлгөөн бус, мөнгөн долгион нь догшноор эргээ цохилно. Маньвадархаан нуурын хөвөөнд хүрэлцэн ирж, хулсан шугуйд нь нуугдан Хун охиныг тэсэж ядан хүлээв. Нар дээр мандаж үд болохын алдад огторгуйд танил дуу сонсогдлоо. Далавчит гурван үүл мэт гурван хун нуурын хөвөө рүү аажимхан доошилж ирлээ. Тэд өөрсдийн хунгийн хувцсыг тайлж, охид болон хувираад, чимээ аниргүйгээр бие биеэ харсаар ус руу оржээ. 

	— Өнөөдөр усанд орох хүсэл нэг л алга гэж дунд охин эргээс холдож ядан, уйтгарласан янзтай хэллээ. 

	— Тэгвэл бид ийм хол юу гэж нисэж ирсэн юм бэ? гэж эгч нь эргээс холдохыг зүрхэлж ядан асуулаа:

	— Дээр байхад нарны гэрэл их халаах юм аа! Шумбая! гэж хамгийн бага нь хэллээ. 

	Маньвадархаан гурван охины шумбахыг харсаар, өөрийнхөө шидэт цалмыг арай л мартчихсангүй. Охид усанд сэлж дуусаад эрэг өөд хөвөөд ирэхийн алдад түүний сэтгэлд Цэцэн өвгөн орж иржээ. Маньвадархаан уушгиндаа нэлээд агаар сорон авч охидын зүг шумбав. Тэрээр ногоовтор шаргал тунгалаг усанд дээгүүр нь сэлж яваа эгч дүү гурвын уян налархай дүрийг олж харжээ. 

	— Усан дотор муухай амьтан хөвж явна гэж эгч нь хэлээд уснаас яаран гарлаа. 

	Тэрээр долоовор хурууныхаа үзүүрээр хувцсандаа хүрмэгц хун шувуу болон хувирав. Дунд охин эрэгт хариу ч үгүй хүрэхийн алдад Маньвадархааны цалам хөлд нь хүрлээ. Мултрахыг оролдсон боловч зөөлөн цалам түүнийг хөлөөс нь толгойг нь хүртэл ороонгуутаа газрын охины торгон хувцас болон хувирчээ. Хоёр хун тэдний дээгүүр уйтгартайяа эргэлдэнэ. Хун шувуудын тунгалаг нулимс газарт бороо болон дуслаа. 

	— Муухай амьтан чи, намайг тавь! хэмээн айдас нь хүрсэн охин хашхирав. 

	— Би муухай амьтан биш хүн байна. Би чамд хайртай гэж Маньвадархаан намуухан хэлэхдээ охиныг бараг тавьчих алдан байснаа: — Би насаараа чамайг хүлээсэн юм. Чи над руу хар гэж хуруугаа тохойд нь хүргэн хэлэв. 

	Охин итгэл найдвар, эелдэг зөөлөн дуу хоолойг нь сонсоод өөрийн эрхгүй эргэж Маньвадархааныг харснаа... мэл гайхан гөлрөв. Энэ залуу эртний танил юм шиг түүнд санагджээ. Энэ залуугийн эелдэг сайхан үгийг өөрөө сэтгэл догдлон сонсож байгаагаар нэг бус удаа зүүдэлсэн юм санжээ. Охин энэ залууг хаанах газрын хүн гэдгийг мэдэхгүй, хаашаа авч явах гээд байгааг мэдэхгүй гэсэн ч үүнтэй хамт хаашаа ч явсан хамаагүй гэж бодохоос сэтгэл нь тайтгарав. Ингээд охины өмнө нүүрэндээ цогтой, нүдэндээ галтай хүссэн хүлээсэн залуу нь зогсох ажээ. 

	Залуу үзэсгэлэнт охины тунгалаг цэнхэр нүд рүү ширтэн байж:

	— Миний нэр Маньвадархаан, хайрт минь чиний нэр хэн бэ? хэлж өгөөч! гэлээ. 

	Миний хүсэл санааг мэдчихэж магадгүй гэж болгоомжилсон охин доошхиноо харж дэвүүр урт сормуусаа буулгасан гэнэ. 

	Маньвадархаан охины нарийхан цагаан гарыг лут том цээжиндээ нааж:

	— Ядахдаа тушаагтун! Тэгвэл би чамайг тавилаа хэмээн шивгэнэв. 

	— Миний нэр хурмастын Лянхуан Дэлбэ гэж охин эелдэг дуугаар хэлээд, царай нь улайж: — Хэрэв болж өгвөл, намайг тавих хэрэггүй гэжээ. 

	Маньвадархаан хурмастын Лянхуан Дэлбийг өд мэт өргөж гэрийн зүг тэврэн авч одлоо. 

	Мэргэдийн зөвлөлөөр удирдуулсан Бумбын орны ард түмэн Манхан уулын хормойд, шүр сувд урсгасан шуугиант голын үзэсгэлэнт сайхан эрэг дээр тэр хоёрыг угтсан байна. Өргөн олны наргин шуугих энэ газар таван зуун настай өвгөн Цэцэн алдарт ерөөлөө хэллээ. Тэр ерөөлийг эдүгээ хүртэл халимагчууд давтан хэлдэг юм. 

	Цэцэн өвгөн:

	— Хайр дурлал бол манай амьдралын нар учраас та хоёрын хайр дурлал үүрд мөнх байх болтугай! Хүн жаргахын тулд төрдөг болохоор та нарын үр ач нар чинь мөнх аз жаргалтай байтугай. Эх орон амар тайван байж ард түмэн жаргалтай байдаг тул Бумбын орон улам мандах болтугай гэж ерөөв. 

	Баяр хөөр болсон ард олон:

	— Тэр ерөөл бат орших болтугай! хэмээн нэгэн дуугаар хариулсан гэдэг. 

	Ингэж эх дэлхийн сайхан хүү Маньвадархаан алс холын Алтан одны үзэсгэлэнт охин хурмастын Лянхуан Дэлбэтэй суусан гэдэг. Их хурим найрыг Бумбын орны ард түмэн долоон долоо дөчин ес хоног хийжээ. Долоон долоо дөчин ес хоног найр наадмын нүргээнтэй хөгжих дуу сонсогдлоо. Илтэд мэдэгч Цэцэний зөвлөгөө ёсоор Бумбын хүн ард гэрлэсэн залуустаа огторгуйгаас гуравхан хуруу дутуу орд харшийг барьж өгсөн байна. Алтан цамхаг гялалзсан орд харш нь маш сайхан болсон учраас аян замын хүмүүс өдөр гэрэлтэй байдаг чинь тэнгэрт нартай болоод тэр үү? Газар дээр сайхан залуу Маньвадархааны орд харш байгаа болоод тэр үү? гэж учрыг олж ядна. 

	Маньвадархаан хурмастын Лянхуан Дэлбэ хоёр өдөр бүр өглөөгүүр морь унаж хөдөө тийшээ гардаг ажээ. Нисээд өнгөрөх шувуу, дошин дээрээ хошхирох зурмаас хурмастын Лянхуан Дэлбэ долоовор хуруугаа гозойлгон:

	— Энэ юу вэ? гэж асууна. 

	Хээр талд гарах анир шуугианыг сонсож, бүгдийн учрыг олохыг хүсдэг байжээ. Юм бүхэнд баяр хөөр болон ханддаг байв. 

	— Төрсөн гэр орноо санаагүй биз? гэж заримдаа Маньвадархаан асууна. 

	— Тэнд миний Маньвадархаан байхгүй шүү дээ! гэж хурмастын Лянхуан Дэлбэ мишээн хариулдаг байж. 

	— Саяхан би чамтай учрахаас өмнө хэрхэн амьдарч байснаа санах гэтэл санаанд орж өгсөнгүй. Амьдрал огт байгаагүй мэт санагдах юм гэж Маньвадархаан нэгэн удаа хэлжээ. 

	Маньвадархааны үгийн хариу болгон:

	— Бид хоёрын амьдрал бол аз жаргалын зам байжээ гэж хурмастын Лянхуан Дэлбэ бодолхийлэн хэллээ. Маньвадархаан хурмастын Лянхуан Дэлбэ хоёр үүрд аз жаргалтай байж чадсангүй.

	Нэг өдөр тэр хоёр Чихэр-луу нуураас буцаж ирж явтал Мэргэдийн зөвлөлийн ордны цамхаг дээр дайны хар туг хийсэж байхыг харлаа. Сүүлийн мянган жилийн дотор Бумбын орны энх амгалан байдлыг аян дайны бүрээний дуу анх удаа эвдэх нь энэ ээ. 

	Зэвсэг барьж чадах хүн бүр эх орноо хамгаалах хэрэгтэй гэж элч улаач нар тус орны нэг өнцгөөс нөгөө өнцөг хүртэл зарлан давхина. Ган илд зэр зэвсгээ зүүсэн цэрэг эрчүүд дайчин тугийнхаа дор цугларав. Бумбын орон өөд хөнөөлт дайсан гэнэт довтолжээ. 

	Маньвадархааныг ирэхэд эх нь уйлж байлаа. Хүүгийнхээ зэр зэвсгийг бэлдэж, ган хуяг дуулгыг нь гарган тавьжээ. Сэлэм жад нь эзнээ хүлээн гялалзана. 

	— Хүү минь, нэр алдраа бүү гутаагаарай! гэж ээж нь хэлэв. 

	Хурмастын Лянхуан Дэлбэ ийш тийшээ гайхан харж байв. Чухам юу болж байгааг тэр үл ойлгоно.

	— Чи ямар анд мордох гэж байгаа юм бэ? гэж тэр нөхрөөсөө асуув. 

	Яг энэ үгийг сонсоод энэ чинь дайн гэдгийг мэдэхгүй шүү дээ гэж Маньвадархаан санав. 

	— Эх оронд маань дайсан халдлаа. Бид түүнийг хамгаалах ёстой. Тэгэхгүй бол бид сөнөнө гэж Маньвадархаан хэлэв. 

	— Хэн бидний дайсан юм бэ? Салхи шуурга уу? Эсвэл шуурганы эзэн долоон толгойтой Мус гэдэг могой юу? гэж охин асууж гэнэ. 

	— Үгүй, тэд нар чинь бидэн шиг л хүмүүс гэж Маньвадархаан хариулав. 

	— Тэд чамайг алж чадна гэж үү? гэж хурмастын Лянхуан Дэлбэ мэгдэн асуужээ. 

	— Чадна гэж Маньвадархаан товчхон хариуллаа. 

	— Би тэдэнд ямар муу юм хийсэн юм бэ? Тэд яагаад чамайг надаас булааж авах гэж байна вэ? хэмээн хурмастын Лянхуан Дэлбэ уйлан хайлан байж хэлжээ. 

	Энэ үед Маньвадархааныг дуудсан дуудлагын бүрээ гадаа дуугарлаа. 

	Маньвадархаан эхээсээ салж одоход:

	— Ээж ээ, би тэнгэрийн Лянхуан Дэлбээд аминаасаа илүү хайртай. Түүнийг хайрлаж хамгаалж байгаарай. Түүнд аюул учрахаар болбол хунгийн өмсгөлийг нь өгөөрэй! гэв. 

	Маньвадархаан хайрт гэргийгээсээ салж ядан зогсоно. Гэргий нь түүнийг тавьж явуулахгүй байв. Хоёр дахь элч ирж Маньвадархаанд мордох болсныг сануулан хэллээ. 

	Бумбын орны бүх эрчүүл дайнд мордов. Олон хороо цэрэг дайнд явсан учраас аяны зам есөн тохой доош суужээ. Цус урсгасан ширүүн тулалдаан Бумбын орны хил дээр олон сар үргэлжиллээ. Тэргүүн баатар Маньвадархааны алдар орон даяар цуурайтав. 

	Энэ үеэр Маньвадархааны эзгүйг ашиглан Бумбын орны охид бүсгүйчүүд орчлонгийн сайхан эрийг хулгайлсан хүн гэж Хурмастын Лянхуан Дэлбээг алж өшөө авахаар шийджээ. Энэхүү хорон санааг Маньвадархааны эх мэдмэгцээ өөрийнхөө бэрийг хамгийн дотно хүүхэд шигээ хайрлан хамгаалах болжээ. Хадам эх нь хурмастын Лянхуан Дэлбийг хааш нь ч гаргалгүй, шөнийн хоногт орд харшийн ган төмөр хаалгыг бэхлэн түгждэг байв. Нэгэн удаа Бумбын орны охид, эмэгтэйчүүд Маньвадархааны ган төмөр орд харшийн доогуур гүн нүх малтаж таван мянган тэрэг нүүрс хийгээд шатаажээ. Орд харш халаад, амьсгал авахын аргагүй болохын үед Маньвадархааны эх хурмастын Лянхуан Дэлбээд амь гарахыг тушааж хунгийн өмсгөлийг нь гаргаж өгөв. Охин өөрийнхөө шидэт хувцсанд гар хүрмэгцээ хун болон хувираад ордны цонхоор нисэн гарч, ган төмөр орд харшийн дэргэд цугларсан охид эмэгтэйчүүдийн дээгүүр нисэн оджээ. 

	Өөрсдийнхөө дээгүүр нисэн өнгөрч яваа хунг тэд хараад:

	— Шуламс! Шуламс! хэмээн хашхиралдав. 

	Улбар шар дөлийн нарийн үзүүр тахиралдан улам улам дээшилж байхыг хурмастын Лянхуан Дэлбэ олж харжээ. Тэнгэрийн Лянхуан Дэлбэ дотор нь сууж аз жаргал гэж юун болохыг мэдэж авсан орд харш түүний нүдний өмнө нуран уналаа. Энэ орд харшид өөрийн нь хэнтэй ч зүйрлэшгүй хайрт хүн Маньвадархааныг төрүүлсэн сайн санаат хөгшин эх нь аюулт үхлээр амиа алдаж байв. Хурмастын Лянхуан Дэлбэ түүнийг өрөвдөн гашуудаж, зүрх шимшрэн уйлахад нулимс нь аадар бороо болж орлоо. Хурмастын Лянхуан Дэлбэгийн асгасан нулимс улалзан асаж буй дөлийг унтрааж, улайссан орд харшийг хөргөснөөр Маньвадархааны эхийн алтан амийг аварчээ. Хурмастын Лянхуан Дэлбэ эцэг эхдээ харихаар шийдэв. Далавч нь өөд өргөх боловч ямар нэгэн далдын давшгүй хүч түүнийг газар луу чангаах ажээ. 

	Тэрээр эцсийнхээ үгийг Маньвадархаанд уламжлахыг хүсэж, хэд хоногийн өмнө хамгийг мэдэгч Цэцэн өвгөний бясалгал хийдэг нямбын гэрийн дэргэд буулаа. Цэцэн өвгөн өөрийн эх орны ирээдүйн сайн сайхныг бясалган бодож суув. Саяхан болтол амар тайван оршиж байсан эх орны нь дайсан цөлбөн хоосруулсан байна. Гол нуурын ус хүртэл татарчээ. Цэцэнийг бясалгалаас нь сэрээхээр хурмастын Лянхуан Дэлбэ дээлийн хормойноос нь хэдэнтээ татсан ажээ. 

	Эрхэм Цэцэн өвгөн минь ээ! Би энэ газар нутгийг орхин явах гэж байна. Миний хамгийн хайрт Маньвадархаанд түүнгүй бол би аз жаргалтай явахгүй гэдгийг уламжилж өгнө үү? Би энд байж болохгүй боллоо. Намайгаа Маньвадархаан минь бүү мартаг. Хар эрдэнийн чулуу шигтгээтэй энэ бөгжийг түүнд дамжуулаарай. Уйтгар гунигаас болж миний сэтгэл ямагт энэ чулуу шиг хар явах болно. Намайг битгий эрээрэй, олох гэж байж амь насаа үрж мэднэ шүү! гэж түүнд хэлнэ биз ээ!

	Лянхуан Дэлбэ энэ үгийг хэлээд нямбын гэрээс гарч нисэн явжээ. 

	Бумбын орны цэрэг аймшиггүй алдарт Маньвадархааны удирдлагаар дайснаа дараад, гэр орондоо буцлаа. Бумбын орны эцсийн дайсан дарагдаж, их гүрэн. өөд өнгөлзөх этгээд хэн ч байхгүй болов. 

	Баяр хөөрөөр угтана гэдгийг урьдчилан мэдэж байсан цэргүүд сэтгэл хөгжүүн явжээ. Маньвадархаанд хурмастын Лянхуан Дэлбэ сууж байгаа ган төмөр орд харшдаа явган гүйгээд явбал арай л хурдан хүрч болмоор санагдана. Ялсан цэрэг ялалтын бүрээ цуурайтуулсаар ногоон тал дундуур гэрийн зүг давхиж явав. Тэд Манхан уулын хормойд хүрэлцэн ирлээ. Тэднийг угтсан хүн нэг ч үгүйг хараад, цэргүүд ихэд гайхжээ. Цэрэг эрсийн сэтгэл нь гонсойж тавгүй боллоо. Гэр бүрийн үүдэнд уйтгар гунигийг илэрхийлсэн дарцаг босгосон байжээ. Мэргэдийн зөвлөлийн долоон цамхагт ордны өмнө хоногоо хүлээн хэвтээ Цэцэн өвгөн байж гэнэ. Дайсан ар талаас довтолж, газар орныг маань цөлмөн дээрэмдэж, Маньвадархааны орд харшийг устгаж хурмастын Лянхуан Дэлбийг алсан гэж Цэцэн өвгөн хэллээ. 

	Маньвадархаан бараан хар үүлнээс ч баргар царайтай зогсоно. 

	— Дайснууд хаана байна вэ? гэж Маньвадархаан Цэцэнээс намуухнаар асуув. 

	Цэцэн дуугарсангүй,

	— Тэд нар чинь хаана байна вэ? хэмээн Цэцэн өвгөнийг өргөж босгох зуураа давтан асуув. 

	Цэцэн дуугарсангүй. 

	Цэцэн өвгөнийг газар тавихдаа:

	— Ухаант танд улс орноо даатгасан билээ. Яагаад ийм байдалд хүрэх болов оо? гэж Маньвадархаан асуув. Хийсэн хэргээ гэмшсэн Бумбын орны охид, эмэгтэйчүүд Маньвадархааны хажуугаар гарахдаа харцаа буруулна. Маньвадархааны эх асгарсан нулимсаа арчин дув дуугүй зогсоно. 

	Маньвадархаан мориндоо мордож, хөдөө тийшээ давхин оджээ. Асар их уйтгар гунигт автагдсан тэр хүн эзэнгүй хээр ганцаараа уйлж сэтгэлийнхээ гунигийг илэрхийлнэ. Түүний тасралтгүй уйлах дууг сонссон хүн амьтны зүрх шимширч байв. Гол нуур Маньвадархааны нулимсаар дүүрчээ. Тэр цагаас хойш тэнгис далайн ус давстай болсон гэдэг. Маньвадархаан уртаар зовуурьтай гэгч нь санаа алдахад газар дэлхий дээгүүр модны навчсыг тастан хийсгэсэн хүчтэй шуурга болжээ. 

	Маньвадархаан 

	— Хурмастын Лянхуан Дэлбэ минь ээ! чамайгаа би яагаад харж хамгаалж байж чадсангүй вэ? гэж нулимс асгаруулан уйлна. 

	Маньвадархаан хээр, тал, говь цөлөөр өнө удаан хэсүүчилжээ. Тэгтэл талын бор болжморын ангаахайн үүрэн дээр далавчаа дэлгэн суугаа элээг харсан ажээ. 

	— Элээ чи юу хийж байна вэ? хэмээн Маньвадархаан асуулаа. 

	— Эд нарын эх нь хоол эрээд явчихжээ. Би төөнөх нарны илчнээс хамгаалж байна гэв. 

	Нэлээд яваад эргэн хартал, элээ ангаахайнуудыг идэж байжээ. «Хорвоод чинь худал хуурмаг юм байх нь ээ» гэж Маньвадархаан бодлоо. 

	Маргааш нь хавчийг савартаа атгачхаад нисэж яваа хэрээтэй дайралджээ. 

	— Чи хавчаар юу хийх нь вэ? гэж Маньвадархаан хэрээнээс асуувал, хэрээ нэлээд зовсон янзтай:

	— Шавартай намгаас цэвэр нуур луу нүүлгэж явна гэжээ. 

	Нэлээд яваад эргэн харвал хэрээ хавчийг идэж дуусаж байв. «Хорвоо дээр худал хуурмаг зүйл олон байдаг байх нь ээ» гэж Маньвадархаан дахин бодов. 

	Гурав дахь хоног дээрээ Маньвадархаан нуурын дэргэдүүр өнгөрч яваад тор татаж буй хэсэг хүмүүстэй дайралджээ.

	— Та нар юу хийж байгаа улс вэ? гэж Маньвадархаан асуутал, хүмүүс хариуд нь:

	— Загас сэлэхэд уудам байг гэж нуурын замгийг цэвэрлэж байна гэжээ. 

	Маньвадархаан нэлээд яваад эргэж хартал тэд урих торноос загас авч байв. «Хорвоо дээр худал хуурмаг юм тун олон байдаг юм байна. Хэрэв Цэцэн өвгөн надад худал хэлсэн бол яах вэ? Хэрэв хурмастын Лянхуан Дэлбэ амьд байвал яах бил ээ?» гэдэг бодол Маньвадархааныг тэр дорхноо эзэмдэн авлаа. Маньвадархааны нүдэнд хайрт эхийн нь дүр салах үед байсан янзаараа харагдаж, Лянхуан Дэлбээг хайрлан хамгаалж байгаарай гэж захисан сүүлийн үг нь санаанд нь орж ирлээ. Бас түүний эх хурмастын Лянхуан Дэлбээд хунгийн өмсгөл өгч байгаа нь агшин зуур харагдав. 

	Маньвадархаан олон хоног тэнүүчилсний дараа төрөлх тосгоны зүг мориныхоо жолоог залжээ. Энэ үед үхэх гэж байгаа Цэцэний гэрийн үүдэнд тус орны охид, эмэгтэйчүүд, Маньвадархааны эхийн хамт хүрэлцэн ирж, Маньвадархааныг буцааж ирүүлэхийг гуйж байв. Охид эмэгтэйчүүд хийсэн гэмээ гүнээ гэмшиж байжээ. Маньвадархаан ирж айсуйг би харж байна. Гэвч худал хуурамч явдал байдгийг мэдээд түүний уй гашуу улам их нэмэгдсэн байх. Тэр одоо энд хүрч ирэх ёстой гэв. 

	Охид эмэгтэйчүүд эргэн хараад, эцэж турсан морьтой хүн ногоон ухаагаас уруудаж явахыг олж харжээ. Маньвадархаан ч өөрөө танигдахааргүй болсон байна. Цэцэглэж явсан урьдын залуугаас арьс яс хоёр үлджээ. Гагцхүү түүний нүд урьдын адил гэрэлтэй цогтой харагдана. Тэрээр мориноосоо бууж Цэцэн өвгөн тийш очив. 

	— Өвгөн минь би таны хэлсэн үгэнд тээнэгэлзэж байна гэж Маньвадархаан хөмсөг зангидан хэллээ. 

	— Чамайг хуурдаг элээ, хэрээ, загасчидтай чи дайралдсан шүү дээ. Тэд яагаад худал хэлэв ээ? Үнэнээ хэлбэл тэдэнд дээр байсан биз дээ. Чи энэ тухай бодов уу? Тэдний үнэнийг сонсоод чиний сэтгэл тайвшрахгүй. Чиний сэтгэлийг аятай байлгах гэж тэд чамд худлаа хэлсэн байжээ. Чамд сайн сайхныг хүсжээ. Тэгвэл ертөнцөд сайн юм их байдаг байна уу? Муу юм их байдаг байна уу? гээд, — Чи намайг гэрт оруулаад өгөөч гэж Цэцэн, Маньвадархаанаас гуйлаа. 

	Цэцэн өвгөн нямбын гэрийн бүүдгэр хөх гэрэлд хувь заяа үздэг эрдэнэсийн хөлгөн судраа Маньвадархаанд шилжүүлж тушаав. 

	Би одоо нойрсох болно. Хурмастын Лянхуан дэлбэ амьд шүү. Энэ бөгжийг чамд өгөөрэй гэсэн юм... 

	Намайг нойрсохоор гурав дуудаад сэрэхгүй бол гадагшаа гараарай, тэнд чамайг жигүүртэй шидэт морь хүлээж байх болно. Түүнийг унаад явахлаар цаадах чинь чамд хурмастын Лянхуан Дэлбээг олоход тусална гэж өвгөн дөнгөж дуулдах төдий хэллээ. Өвгөн дуу тасарч нимгэн шар зовхио анилаа. 

	Маньвадархаан Цэцэнийг гурван удаа дуудахад тэр харин дуугарсангүй. Хурмастын Лянхуан Дэлбэ амьд гэдэг мэдээ агшин зуур Маньвадархааны сэтгэлийг сэргээв. Түүний харанхуйлж байсан сэтгэлд нарны гэрэл тусах мэт боллоо. 

	Хэрэв хурмастын Лянхуан Дэлбэ амьд мэнд бол би түүнийг заавал олно гэж андгайлав. 

	Маньвадархаан, Цэцэний хэлсэн ёсоор гадагшаа гарлаа. Гадаа уяан дээр жигүүртэй алтан шарга морь тогтож ядан зогсож байв. Энэ морь чулуу мэт хатуу туурайгаараа газар цавчлан, гал бутруулна. Хөлөг морь өтгөн мяндсан дэлтэй, уян сайхан хүзүүгээ зөв тал руугаа эргүүлэн, өтгөн хөхлөө мөнгөн дөрөөний сэнжинд хүргэнэ. Буруу тийшээ эргэж, өтгөн гөхлөө буруу талын дөрөөний сэнжинд хүргэнэ. Өргөн зузаан цээж нь бяр тэнхээтэйн шинж болж, урагш зүтгэсэн нуман хэлбэр нь хурдны шинжийг гэрчилнэ. Сээтэн зөөлөн чих нь сонор соргогийг заан, гялалзсан хурц нүд нь хараа хурцын тэмдэг болох мэт. 

	Морины амнаас сэвсгэр цагаан ягаан хөөс газарт хөвөн мэт хөөсөрнө. Маньвадархаан дөнгөж дөрөөгөө дөрөөлөөд, мордоод алтан жолоог зуулган таттал жигүүрт хурдан морь нь алаг даага мэт үсрэн хурмаст тэнгэр өөд дүүлэн хөөрч эхэллээ. Түүний аварга хоёр том далавч нь сэлүүр лугаа адил тунгалаг цэнхэр агаарыг зүсэж гарчээ. Доод талд цэнхэртсэн гол мөрөн, өндөр уул, өтгөн ой тайга, тэнгис далай жирэлзэн өнгөрөх ажээ. Тэр хоёр жаргах нарны зүгт эгч дүү хунгууд Чихэр-луу нуурын ариун тунгалаг усанд шумбахаар нисэн ирдэг зүг чиглэн явжээ. 

	Маньвадархаан олон хоног нислээ. Нэгэн өдөр цагаан булшны орой дээр зогсоод түүнийг ажиглан буй бөхөн гөрөөсийг олж харав. Маньвадархаан нэлээд доошилж ирээд бөхөн гөрөөснөөс асуусан нь: 

	— Чи хуй салхинаас хурдан хөлтэй билээ. Юутай ч зүйрлэшгүй хурц хараатай билээ. Бүргэд мэт сүрлэг хамартай билээ. Чи жигүүртний хаан агаарын эзэнтэй адил билээ. Чи над шиг хайрт янагаа эрээд, гиюүрэн зогсож байгаа юм биш биз? Үзэсгэлэнт сайхан амьтан минь тус болж үзээч! Миний гэргий хурмастын Лянхуан Дэлбийг үзээгүй биз? гэв. 

	Магтуулж баярласан бөхөн гөрөөс:

	— Тэр чинь саявтархан үүгээр нисэж өнгөрсөн. Төдий л хол нисэхгүй болов уу гэж би санасан юм. Тэр жаргах нарны зүг ниссэн шүү гэлээ. 

	Маньвадархаан түүний үгийг сонсож бөхөн гөрөөсний заасан замаар явлаа. Нисэж, нисэж нэг хоногийн дараа гал дүрэлзсэн том хаалгыг харав. Шидэт алтан шаргал морь хоёр далавчаа өргөн дээш хөөрөхөд Маньвадархаан хаалганы цаана орсон байжээ. Түүний нүдэнд хөх цэнхэр уудам хөндий харагдах бөгөөд алс тэртээд тэнгэрийн хаяанд уул нуруу сүндэрлэнэ. Цэнхэр хөх ногоо нь зөөлөн мөртөө анхилсан үнэртэй ажээ. Энд тэндгүй өнгө өнгийн цэцэг дэлгэрч байв. Маньвадархаан морио ч амраая, өөрөө ч амаръя гэж боджээ. Эмээлээ аваад морио идүүлэхээр чөдөрлөн тавьжээ. Өөрөө эмээлийнхээ дэвсийг дэрлээд хэсэг зуур зүүрмэглэв. Энэ үед баруунаас урган гарч буй наран харагдаж гэнэ. Маньвадархаан яг л унтах гэтэл ус цалгилах дуун сонсогдов. Нүдээ нээтэл мөрөн дээрээ домботой ус барьсан охин өөрийг нь маш их бахдан харж буйг олж үзлээ. Охин ийм сайхан эрийг анх удаа харсан бололтой. 

	Маньвадархааны нүүр эрдэнийн чулууны тунамал өнгийг цацруулах бөгөөд саруул сайхан духанд нь жирийн амьдралын ерэн есөн эрдэм бүрдэж, асар хүчит гарт нь арван хоёр жилийн чадал шингэсэн мэт санагдана. 

	«Энэ залуу ямар оронд ямар эхээс төр өө бол оо? Ямар орны ямар азтай охин энэ сайхан баатрын хайрыг татаа бол доо!» гэж охин боджээ. Охин ажил төрлөө мартаад худгийн дэргэд их удаан зогссоноо гэнэт санаж гэрийн зүг яаран одлоо. 

	Охин домбоо барьсаар худгийн дэргэд дахин ирээд Маньвадархааныг анх удаа үзэж байгаа юм шиг шохоорхон зогссоор үдэш болгожээ.

	Маньвадархаан охиноос асуусан нь

	— Чи өглөө ирээд үд болтол энд зогссон. Үдээс хойш орой болтол зогслоо. Чи хэн гэгч охин, хааш нь ус аваачиж яваа юм бэ? гэжээ.

	Маньвадархааны дууг сонсоод охин хэлэх билгээ түр алдан дараагаар нь ичингүйрэн хэлсэн нь:

	— Манай эзний охин үзэсгэлэн гуа хурмастын Лянхуан Дэлбэ саяхан буцаж ирсэн, алс холын аян замын дараа биеийн нь хэд хоног ариутган угааж байна. 

	— Та нар хэрхэн угаадаг юм бэ хэмээн Маньвадархаан хэмжээлшгүй их баярласнаа нуун байж асуув.

	— Би домботой усыг хир арилтал нэг газар бага багаар гоожуулдаг юм гэж охин хэлжээ.

	Маньвадархаан мэдэмхий хүний царай гаргаж:

	— Эхлээд бага багаар гоожуулах зөв, дараа нь үлдсэн усыг цацах хэрэгтэй гэв. Дараа нь Маньвадархаан, — Алив домбоо аль, би чамд ус утгаж өгье гэв. 

	Охин домбоо дуртайяа өглөө. Маньвадархаан домбоор ус утгаж аваад, дотор нь хурмастын Лянхуан Дэлбийн бөгжийг сэмхэн хийчихжээ. Охин Маньвадархаанд талархаад орд харш руугаа одлоо. 

	Охин эзэгтэйгээ Маньвадархааны заасан ёсоор угааж эхлэв. Эхлээд усыг бага багаар гоожуулж байснаа эцэст нь палхийтэл цацжээ. Домбо дотроос хар эрдэнийн чулуун шигтгээтэй бөгж уналаа. Хурмастын Лянхуан Дэлбийн нүүр царайд хэмжээлшгүй их баяр бүрджээ. 

	Тэр суудлаасаа босон харайж, зарц охины гарыг сэтгэл догдлон атгаж уйлж инээхийг хослуулан:

	— Чи түүнтэй дайралдав уу? Тэр тэнд байна уу?

	— Байна аа, орчлонд ийм сайхан залуу байдаг юм гэж би огтхон ч санаагүй! Тэр худгийн дэргэд байна гэж охин хэллээ.

	— Хэнд ч харагдалгүй түүнийг дагуулаад ир гэж хурмастын Лянхуан Дэлбэ гуйжээ. Хоёр охиныг ярилцсаар байтал үдшийн гэгээн бүрэнхий харанхуй шөнөөр солигдсон байв. Хурмастын Лянхуан Дэлбийн зарц охин эзэгтэйнхээ тушаалыг биелүүлэхээр баяртайяа гүйн оджээ. Зарц охин хэнд ч мэдэгдэлгүйгээр Маньвадархааныг эзэгтэйнхээ өрөөнд оруулж гэнэ.

	— Би чамайг одоо хааш нь ч тавихгүй гэж хурмастын Лянхуан Дэлбэ уйлан шивнэв.

	— Хайрт минь, би чамайг амьд гэж сонсоод амиа алдсан ч хамаагүй, чамайг заавал олно! гэж андгайлсан юм хэмээн Маньвадархаан хэллээ. 

	Тэр хоёр хорвоогийн бүх зовлонг мартаж өглөө болтол хүүрнэн сууцгаажээ. Тэдний хэн нь ч ялгалгүй хайрын тухай ярина. Тэр хоёрын хайр дурлал, нар шиг гэрэлтэй, хорвоо шиг уужим ажээ. Маньвадархаан, хурмастын Лянхуан Дэлбэ хоёрт ямар ч зовлон, жаргалтай амьдралд нь саад болж чадахгүй мэт санагдана. 

	Өглөө нь хурмастын Лянхуан Дэлбэ нулимсаа мэлтэлзүүлэн байж:

	— Хайрт минь, миний эцэг эх хоёр намайг саатуулсан гэж чамд их ууртай байгаа. Энэ учраас чамайг хэзээ ч уучлахгүй бөгөөд бид хоёрт сайн сайхныг хүсэхгүй гэж хэлэв.

	— Тэгвэл хоёулаа буцаад ниснэ гэж Маньвадархаан сэтгэл догдлон хэллээ. 

	Хурмастын Лянхуан Дэлбэ нэлээд бодлогошрон байж:

	— Үгүй би, ээж аав хоёртойгоо ярья. Тэд зөвшөөрч юуны магад. Хэрэв чамайг уучлахгүй бол, би чамтай хаашаа ч зугтахад бэлэн байна гэв. 

	Хурмастын Лянхуан Дэлбэ эцэг эхдээ очиж:

	— Хайрт эцэг, эх минь ээ! Би та нартаа их хайртай, та нараа их санаж байлаа. Гэвч энд суухад надад аз жаргалгүй мэт санагдана гэжээ.

	— Хайрт охин минь, юу болов? гэж эцэг нь сэтгэл догдлон асуулаа.

	— Жаргалтай амьдрахад юу чамд саад болоод байна вэ? гэж эх нь тавгүй байдалтай асууж гэнэ.

	— Түүнгүйгээр би амар заяа үзэхгүй юм. Нөхөр минь гэв гэнэт ороод ирвэл та нар яах вэ? гэж охин нь хариу болгон хэлжээ. 

	— Түүнийг уучилж үзнэ гэхэд бидний өмнө хийсэн буруу нь туйлын их юм гэж эцэг нь хэлэв.

	— Тэр чинь бидэнд сэтгэлийн өчнөөн зовлон учруулж байсан болохоор өршөөн уучлахад арай л ямар бол гэж эх нь зоримог биш өгүүллээ.

	— Надад хайр сэтгэлтэй болсон нь буруу гэж үү? гэж хурмастын Лянхуан Дэлбэ яриагаа уйтгарласан янзтай эхлээд үргэлжлүүлэн: — Маньвадархаан сайхан хүн учраас түүнд хайр сэтгэлээ өгөхгүй байхын аргагүй юм. Түүний нүүрнээс молор эрдэнийн өнгө туяаран цацарна. Ахуй амьдралын ерэн есөн ухаан духанд нь тодорно. Асар хүчирхэг гарт нь арван хоёр жилийн амьтны хүч шингэсэн юм. Үзэсгэлэнт сайхан царай нь унтсан биеийг минь гийгүүлж, жаргалын зүүдийг зүүдлүүлнэ. Сэрүүн байхад минь хажууд минь ирвэл амьдрал маань саруул тунгалаг болдог юм. Ийм учраас та нар түүнийг уучилж үзнэ үү? гэв. 

	— Үнэхээр чиний хэлж байгаа шиг, тийм сайхан эр бол шийдвэр өгөхөөсөө өмнө жаахан бодож үзэх хэрэгтэй гэж хурмастын Лянхуан Дэлбийн эцэг хэлжээ. 

	— Чиний зөв гэж эх нь санаа нийллээ. 

	— Та нар өнөөдөр түүнийг үзэх болно гэж хурмастын Лянхуан Дэлбэ шийдэмгийхэн хэлээд гарч одов. 

	... Охин нь огт өөр болоод, буцаж ирсэн гэдгийг эцэг эх хоёр нь мэдэж байжээ. Байнга уйтгарлан бодолд автагдаж байхыг нь тэд бас ажиглажээ. Хурмастын Лянхуан Дэлбийн эцэг эх хоёр харилцан хэлэлцэж тэднийг хэтэрхий их зовлонд оруулсан учраас Маньвадархааныг алахаар шийджээ. Бас энэ залуу амь мэнд байвал охин маань үргэлж түүнийг бодоод байх болно гэж тэд ярилцжээ. 

	Аав ээж хоёрт харагдахын тулд алтан шаргал морио эмээллэж унаад, ордны хажуугаар давхиад өнгөр гэж Маньвадархаанд Хурмастын Дэлбэ хэллээ. Хурмастын Лянхуан Дэлбийн эцэг, хэнд ч мэдэгдэхгүй урт илдээ зэхээд Маньвадархаан гарч ирэхийг хүлээж байжээ. Гэвч гэнэт исгэрэх сумын чимээ гарч, цонхны дэргэдүүр Маньвадархаан давхин өнгөрлөө. Өвгөн илдээ далайн цавчсан боловч морины сүүлнээс гурван хуруу дутжээ. Гэвч хүргэн болох хүнийхээ бүх сайн талыг ажиж амжсан байна. Хурмастын Лянхуан Дэлбийн эхэд Маньвадархаан ихэд таалагдсан ажээ. 

	— Тэр чинь надад таашаагдлаа гэж хурмастын Лянхуан Дэлбийн эцэг хэлэв. 

	— Чиний төлөөнөөс би баярлаж байна гэж хурмастын Лянхуан Дэлбийн эх охиндоо хандан хэллээ. 

	— Би түүний ухаан, үзэсгэлэн хоёрыг харлаа. Гэвч зориг, чадал хоёрыг нь бас л сорьж үзэх хэрэгтэй байна гэж эцэг нь нэмж хэлэв. 

	— Ухаан, үзэсгэлэн хоёр байгаа хүнд, хүч зориг хоёр байдаг нь ёс гэж хурмастын Лянхуан Дэлбийн эх зөрөх янзтай хэлжээ. 

	— Маньвадархааныг дагуулаад ир гэж эх эцэг хоёр нь охиндоо хэлжээ. 

	Маньвадархаан гоёлын хувцсаа өмсөн, ордонд хүрэлцэн ирэв. Нэлээд ярилцаж бие биеэ мэдэлцсэний дараа хурмастын Лянхуан Дэлбийн эцэг хэлсэн нь:

	— Манай гүрний зурхайч зөн бэлгэч нар, нар жаргах зүгт саглагар мөчирт хар мод байгаа гэж тогтоожээ. Түүн дээр миний охин хурмастын Лянхуан Дэлбийг хорлох долоон толгойтой Мус гэдэг могойн үүр бий гэж үзэж байна. Хэрэв чи миний охинд үнэхээр хайр сэтгэлтэй юм бол уг үүрийг олж, тэр могойг ал! гэв. 

	— Би бэлэн байна гэж Маньвадархаан товчхон боловч эрэмгийхэн хариуллаа. 

	— Мус гэдэг могойг алсны тэмдэг болгон тэр хар модноос гурван навч авчраарай гэв. 

	— Авч ирнэ! гэж Маньвадархаан шулуухан хэллээ. 

	— Май үүнийг замдаа идээрэй гээд гурван гамбир өгөөд, хурмастын Лянхуан Дэлбийн эцэг ингэж хэллээ, — Хар модноос хааш хаашаа хагас өдрийн газрын агаар нь Мус гэдэг могойн хороор хордсон байгаа. Нэг гамбираа хагас өдрийн газар яваад идээрэй, хоёр дахь гамбираа Мус могойтой тулалдахынхаа өмнө идээрэй. Гурав дахь гамбираа могойгоо дарж аваад идээрэй гэв. 

	Маньвадархаан бүгдтэй салахын ёс гүйцэтгээд аян замдаа мордлоо. Хурмастын Лянхуан Дэлбийн эцэг Маньвадархаанд өвөг эцгийнхээ илдийг өгчээ. 

	Гагцхүү энэ илдээр л аймшигт Мус могойг алж болох байжээ. Маньвадархаан долоо хоног явсны дараа хөндий талын ногоон өвс цайрч ирэхийг ажигласан гэнэ. Дахин нэг өдөр явтал могойн хоронд түлэгдсэн шаргал цөл дайралдав. Агаар нь эхүүн хярвас дүүрэн үнэртэнэ. Маньвадархаан халааснаасаа нэг гамбираа гаргаж, хагасыг нь өөрөө идэж, хагасыг нь мориндоо өгөв. Тэртээ тэнгэрийн хаяанд мөчрүүдээс нь бөөн бөөн хүрэн өнгийн хор савссан асар том хар мод харагдах ажээ. Маньвадархаан илдээ сугалан, модны зүг хуй салхи мэт давхин одов. Долоон толгойт могой хуурай хайрсаа шаржигнуулан түүний өөдөөс нислээ. Долоон толгой нь долоон тийшээ мушгирч, дөл улалзуулна. 

	— Миний өөдөөс зүрхлэн ирдэг чинь чухам хэн болохыг би, алахаасаа өмнө мэдмээр байна! хэмээн могой аянга мэт дуугаар асуув. 

	— Тэгвэл чи нэр усаа хэл! гэж Маньвадархаан ууртайхан хариулав. 

	— Би цээжиндээ үхэл авч явна! Хэн ч намайг дийлэх тавилангүй! хэмээн Мус могой бардамнан ха - ха - ха гэж инээнэ. 

	— Тэгвэл, би цээжиндээ хайр дурлалыг авч явна! Би газрын хүү Маньвадархаан гэдэг байна! гэж зоригт залуу тулалдаанд орохдоо хэллээ. 

	Тэрээр хоёр дахь гамбираа түргэхэн гаргаж, хагасыг нь өөрөө идээд, хагасыг нь мориндоо өглөө. Маньвадархааныг газрын хүү гэж дуулаад, Мус могой агшин зуур бодолд автагдсанаа долоон толгойгоо шомбойлгон, урдаас нь довтлов. 

	Маньвадархаан илдээ далайж, нэг цавчаад, могойн гурван толгойг авч хаялаа. Тэгтэл Мус, залууг эмээл дээрээс нь бараг ховх татан ороож авчээ. Шидэт алтан шарга морь нь далавчаараа хүчтэй гэгч нь гуядан бас хоёр толгойг нь тас цохилоо. Маньвадархаан хоёр дахь далайлтаараа үлдсэн хоёр толгойг нь тас цавчив. Тэгээд могойн бүх биеийг хэсэглэж хаялаа. Дараа нь гурав дахь гамбираа гаргаж, морьтойгоо хуваан идлээ. Ингээд Маньвадархаан модноос гурван навч авч, бусдыг нь шатаачхаад, гэргийдээ харихаар явлаа. 

	Хамаг гүрэн даяар Маньвадархааныг аюулт догшин мангасаас аврагч алдарт баатраа гэж угтав. Аймшигт Мустай олон хүн зориглон тулалдаж байсан боловч түүнийг ялж гарсан нь нэг ч үгүй билээ. Тус орон өөрийнхөө хаант улсаас жил бүр олон сайхан охидоо үүнд өргөл барьц болгон өгдөг байлаа. 

	Мус могой дарсны ялалтын баяр, Маньвадархаан, хурмастын Лянхуан Дэлбэ хоёрын хуримыг долоон долоо дөчин есөн хоног хийж найрлажээ. 

	Хамгийн шилдэг нэг мэргэн хэлсэн нь:

	— Баатруудын алдар үеийн үед бадрах болтугай! Газрын хүү болон ногоон дэлхийн алдар мандан бадраг! Бүх саад тотгорыг давагч хайр дурлал цэцэглэтүгэй! гэв. 

	— Бүх саад тотгорыг даван дийлэгч хайр дурлал үүрд цэцэглэтүгэй! гэж бүх хүмүүс, бүх араатан жигүүртэн, өвс ногоо, салхи шуурга даган баясаж давтав. 

	Энэ үг алтан цуурай болон уянгат хөгжим мэт газар дэлхий, нар, сар, од мичдэд сонсогдлоо. Хүүхдээ үдэж мордуулахдаа хурмастын Лянхуан Дэлбийн эцэг, эх хоёр, хар буруу санаж байснаа гэмшиж Маньвадархаанаас өршөөл гуйсан ажээ. Ард олон Маньвадархаан, хурмастын Лянхуан Дэлбэ хоёрт их бэлэг барив. Гэвч эрдэнийн чулуу, алмаас эрдэнэ, алт, мөнгөний аль нь ч хос хоёрын сэтгэлийг баярлуулсангүй.

	Алс холын анд найз нар болон, Маньвадархаан хурмастын Лянхуан Дэлбэ хоёрт хунгийн нисдэг далавчтай олон өмсгөл хувцсыг бэлэг болгон барьжээ. 

	Маньвадархаан хурмастын Лянхуан Дэлбэ хоёр хүрэлцэн ирсэн тухай мэдээ Бумбын орон даяар хуй салхинаас хурдан таржээ. Ард түмэн эцэс төгсгөлгүй баяр хөөр болов. 

	Бумбын орны бүх хүмүүс Маньвадархаан хурмастын Лянхуан Дэлбэ хоёрыг угтан авлаа. Баяр хөөр болсон үй олны дундуур тэр хоёр нэвтрэх аргагүй байв. Хос хоёрыг мэргэдийн зөвлөлийн хүндэт ордны өмнө ирмэгц шидэт морь гэнэт яг зогсоод, хүний хэлээр:

	— Эцэж цуцлаа гэв. 

	Маньвадархаан хурмастын Лянхуан Дэлбэ хоёрыг мориноосоо буумагц:

	— Хамгийг мэдэгч Цэцэн өвгөн маань хаана байна вэ? гэж Маньвадархаанаас хүмүүс асуув. 

	Цэцэн өвгөнийг надаас асуудаг нь юу юм бол гэж гайхсан Маньвадархаан:

	— Би мэдэхгүй байна гэж хариуллаа. 

	— Ард түмэн минь амар сайн байна уу! гээд алтан шаргал морины зогсож байсан газраас Цэцэн өвгөн босож ирэв. 

	— Цэцэн! гэж гайхсан олон хашхиралдав.

	— Цэцэн! гэж Маньвадархаан хурмастын Лянхуан Дэлбэ хоёр өндөр наст, сайхан сэтгэлт өвгөнийг бас тэврэн авч хашхирав. 

	Бумбын орныхон долоон долоо дөчин есөн хоног агуу их найр наадам хийжээ. Орчлонгийн хамгийн гуа залууг хайрлаж дурласнаас болж Бумбын орны охид бүсгүйчүүдийн хийсэн гэм бурууг Маньвадархаан, Лянхуан Дэлбэ, жаргалт эх гурав уучлан үзжээ. 

	Амьдрал урьдын адил дахин баяр баясгалантай боллоо. Хүмүүс «чиний», «миний» гэх юмгүй, дайн дажингүй, өвдөх өвчингүй, аюул хөнөөл, атаа жөтөө гэдгийг мэдэхгүй урьдын адил элбэг дэлбэг амьдран суух болжээ. 

	Маньвадархаан хурмастын Лянхуан Дэлбэ хоёр өргөн олныхоо хайр хүндэтгэлийг хүлээж олон он жил аз жаргалтай амьдран суужээ. Олон үр хүүхэд ач гуч нартай болжээ. Тэр цагаас эхлэн хүмүүсийн судсан дотуур, газрын хөвгүүдийн хүчит цус, алс холын Алтан одны охидын шингэн цус урсдаг болсон гэлцдэг юм. Тийм ч учраас хүмүүст алсаас даллан дуудагч одон ертөнцийн зүг тэмүүлэх эрмэлзлэл байдаг юм санжээ. 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	БНМАУ Ардын Боловсролын Яам. 

	Улаанбаатар, Худалдааны гудамж 13. 

	 

	Д. Сүхбаатарын нэрэмжит Хэвлэлийн Комбинатад хэвлэв. 

	Улаанбаатар Д. Сүхбаатарын талбай, 2. 


cover.jpeg
MﬂHbBHﬂHPHﬂﬂH

¥33cran3H Terengep
KYpPMAcCT TIHr3pulH

“{IAHRYAH A3NB3

: aoépbm yarap |






images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






images/image.png





